
Nashir Ki Taraf Se Kuchh Aham 

Baatein 
Mukhtalaf Mamalik Se Kai Likhne Waale 

Humein Apna Sarmaya Irsaal Farma Rahe Hain 

Jinhein Hum Shaya Kar Rahe Hain, Hum Ye 

Batana Zaroori Samajhte Hain Ke Humari 

Shaya Karda Kitabo Ke Mundarijaat (Contents) 

Ki Zimmedari Hum Is Hadd Tak Lete Hain Ke 

Ye Sab Ahle Sunnat Wa Jama'at Se Hai Aur Ye 

Zaahir Bhi Hai Ke Har Likhari Ka Talluq Ahle 

Sunnat Se Hai, Dusri Janib Akabireene Ahle 

Sunnat Ki Jo Kitabein Shaya Ki Ja Rahi Hain 

To Un Ke Mutalliq Kuchh Kehne Ki Haajat Hi 

Nahin Phir Baat Aati Hai Lafzi Aur Imlai 

Ghalatiyo Ki To Jo Kitabein "Team Abde 

Mustafa Official" Ki Peshkash Hoti Hain Unke 

Liye Hum Zimmedar Hain Aur Wo Kitabein Jo 

Mukhtalaf Zaraaye Se Humein Mausool Hoti 

Hain, Un Mein Is Tarah Ki Ghalatiyo Ke 

Hawale Se Hum Bari Hain Ke Wahan Hum Har 

Har Lafz Ki Chhan Phatak Nahin Karte Aur 

Humara Kirdaar Bas Ek Nashir Ka Hota Hai 

Ye Bhi Mumkin Hai Ke Kai Kitabo Mein 

Aisi Baatein Bhi Ho'n Ke Jin Se Hum Ittefaq 

Nahin Rakhte, Misaal Ke Taur Par Kisi Kitab 

Mein Koi Aisi Riwayat Bhi Ho Sakti Hai Ke 

Tehqeeq Se Jis Ka Jhoota Hona Ab Saabit Ho 

Chuka Hai Lekin Use Likhne Waale Ne Adame 

Tawajjo Ki Bina Par Naqal Kar Diya Ya Kisi 

Aur Wajah Se Wo Kitab Mein Aa Gai Jaisa Ke 

Ahle Ilm Par Makhfi Nahin Ke Kai Wujoohaat 

Ki Bina Par Aisa Hota Hai, To Jaisa Humne Arz 

Kiya Ke Agarche Use Hum Shaya Karte Hain 

Lekin Isse Ye Na Samjha Jaaye Ke Hum Usse 

Ittefaq Bhi Karte Hain 

Ek Misaal Aur Hum Ahle Sunnat Ke Mabain 

Ikhtelafi Masail Ki Pesh Karna Chahte Hain Ke 

Kai Masail Aise Hain Jin Mein Ulama -e- Ahle 

Sunnat Ka Ikhtelaf Hai Aur Kisi Ek Amal Ko 

Koi Haraam Kehta Hai To Dusra Uske Jawaz 

Ka Qaail Hai, Aise Mein Jab Hum Ek Nashir Ka 

Kirdaar Ada Kar Rahe Hain To Dono Ki Kitabo 

Ko Shaya Karna Humara Kaam Hai Lekin 

Humara Mauqif Kya Hai, Ye Ek Alag Baat Hai, 

Hum Fareeqain Ki Kitabo Ko Is Bunyad Par 

Shaya Kar Sakte Hain Ke Dono Ahle Sunnat Se 

Hain Aur Ye Ikhtelafaat Furooi Hain, Isi Tarah 

Humne Lafzi Aur Imlai Ghalatiyo Ka Zikr Kiya 

Tha Jis Mein Thodi Tafseel Ye Bhi Mulahiza 

Farmayein Ke Kai Alfaaz Aise Hain Ke Jin Ke 

Talaffuz Aur Imla Mein Ikhtelaf Paaya Jaata 

Hai, Ab Yahan Bhi Kuchh Aisi Hi Soorat 

Banegi Ke Hum Agarche Kisi Ek Tariqe Ki 

Sihhat Ke Qaail Ho'n Lekin Uske Khilaf Bhi 

Humari Isha'at Mein Maujood Hoga, Is Farq Ko 

Bayaan Karna Zaroori Tha Taaki Qarayeen 

Mein Se Kisi Ko Shubha Na Rahe 

Team Abde Mustafa Official Ki Ilmi, 

Tehqeeqi Aur Islahi Kitabein Aur Risale Kai 

Marahil Se Guzarne Ke Baad Shaya Hote Hain 

Lekin Iske Bawajood In Mein Bhi Aisi 

Ghalatiyo Ka Paaya Jaana Mumkin Hai Lihaza 

Agar Aap Unhein Paayein To Humein Zaroor 

Batayein Taaki Uski Tashih Ki Ja Sake 

 

Sabiya Virtual Publication 
Powered By Abde Mustafa Official 

Pehle Ise Padh Lijiye 
Kanzul Imaan, Qurane Kareem Ka Urdu 

Tarjuma Hai Jo Imame Ahle Sunnat, Aala 

Hazrat, Imam Ahmad Raza Khan Barelvi 

Rahimahullahu Ta'ala Ne Kiya Hai 

Kai Zubano Mein Iske Tarjumo Par Kaam Ho 

Chuka Hai Aur Poori Dunya Mein Ise Padhne 

Waale Maujood Hain, Zaroori Tha Ke Ise 

Roman Urdu Mein Bhi Laaya Jaaye Kyunki Ek 

Badi Tadaad Humare Mulk Hindustan Mein 

Aisi Paai Jaati Hai Jo Urdu Aur Hindi Dono 

Padhna Nahin Jaanti Lekin Roman Urdu Achhi 

Tarah Padh Aur Samajh Leti Hai 

Roman Urdu Mein Badmazhabo Ki Taraf Se 

Kaam Kiya Ja Raha Hai Aur Mukhtalif 

Mauzuaat Par Wo Apni Kitabein Roman Urdu 

Mein Shaya (Publish) Kar Rahe Hain Phir Afsos 

Ke Saath Kehna Pad Raha Hai Ke Kai Sunni 

Ahbaab Bhi Un Kitabo Ko Padh Rahe Hain, Ab 

Aise Mein Hum Par Laazim Hai Ke Jahan Tak 

Ho Sake Roman Urdu Mein Ahle Sunnat Ke 

Literature Ko Aam Kiya Jaaye 

Kanzul Imaan Ko Roman Urdu Mein Aur Bhi 

Chand Nashireen Ne Kiya Hai Lekin Afsos Ke 

Internet Par Ab Tak Kanzul Imaan Roman Urdu 

Mein Available Nahin Hai! Jinhone Is Par 

Kaam Kiya Hai Wo Faqat Hard Copies Yaani 

Kitabein Chhaap Kar Bechne Ke Hi Qaail Hain, 

Unhein Soft Copies Yaani PDF Waghaira 

Fuzool Nazar Aata Hai Jaisa Ke Humne Chand 

Nashireen Ko Kehta Hua Paaya, Hum Unke Is 

Nazariye Se Kisi Tarah Ittefaq Nahin Kar Sakte 

Kyunki Hum Is Shobe Mein Kaam Kar Rahe 

Hain Aur Musalsal Milne Waale Tassuraat Se 

Yaqeen Ke Saath Keh Sakte Hain Ke Digital 

Publishing Ki Ab Bahut Zyada Zaroorat Hai 

Aur Yahan Bhi Readers Kam Nahin Hain 

Jab Humare Paas Kanzul Imaan Ki Demands 

Aani Shuru Hui To Awwalan Humne Yahi 

Kaha Ke Internet Par Talash Ki Jaaye Kyunki 

Humein Lagta Tha Ke Kanzul Imaan Roman 

Urdu Mein Net Par Zaroor Available Hogi 

Lekin Jab Maloom Hua Ke Koi Achhi File 

Maujood Nahin Hai To Bahut Afsos Hua, Hum 

Ne Fauran Irada Kar Liya Ke Ye Kaam Bhi Jald 

Az Jald Anjaam Dena Hai Aur Is Par Kaam 

Shuru Kar Diya Gaya, Iski Kuchh Tafseelaat 

Darje Zel Hain : 

(A) Ye Roman Urdu Bilkul Aasan Tarz Par Ki 

Gai Hai Yaani Special Characters Waghaira Ka 

Istemal Nahin Kiya Gaya Hai Jaisa Ke Baaz 

Roman Urdu Likhne Waale Karte Hain 

(B) Sirf Tarjume Ko Roman Urdu Kiya Gaya 

Hai, Aayato Ko Roman Urdu Mein Likhne Se 

Ulama -e- Ahle Sunnat Ne Sakhti Se Mana 

Farmaya Hai Aur Ise Najaizo Haraam Bataya 

Hai Lihaza Sirf Tarjume Par Hi Iktefa Kiya 

Gaya Hai, Humare Mulk Mein Aayato Ko Bhi 

Roman Urdu Mein Kar Ke Kanzul Imaan Ko 

Chhaapa Ja Raha Hai Jo Ke Ek Qabile 

Mazammat Amal Hai 

(C) Paara Wise Aur Mukammal Dono Tarah Ki 

Files Ko Publish Kiya Gaya Hai 

(D) PDF Ke Ilawa EPUB Format Bhi Tayyar 

Kiya Gaya Hai Jahan Aap E Book Readers Ki 

Madad Se Customization Ke Saath Padh Sakte 

Hain Aur Search, Copy Aur Paste Ba Aasani 

Kar Sakte Hain 

(E) Fehrist Mein 10-10 Aayato Ki Links De Di 

Gai Hain Jiske Zariye Fauran Matlooba Aayat 

Ko Dekha Ja Sakta Hai 

Iske Ilawa Aur Bhi Baatein Hain Jo Aap 

Khud Mulahiza Farmayenge 

Allah Ta'ala Ise Apni Bargah Mein Qabool 

Farmaye Aur Humare Liye Maghfirat Ka 

Samaan Banaye 

 

Abde Mustafa 
Muhammad Sabir Ismayeeli Qadri Razvi 

CEO, Founder Abde Mustafa Official 

Surah Hood  
 

Aayat 6-10 
 

Aur Zameen Par Chalne Waala Koi Aisa Nahin 

Jis Ka Rizq Allah Ke Zimma -e- Karam Par Na 

Ho Aur Jaanta Hai Ke Kahan Thehrega Aur 

Kahan Sipurd Hoga Sab Kuchh Ek Saaf Bayaan 

Karne Waali Kitab Mein Hai (6) 

Aur Wahi Hai Jisne Aasmano Aur Zameen Ko 

Chhe Din Mein Banaya Aur Uska Arsh Paani 

Par Tha Ke Tumhein Aazmaye Tum Mein 

Kiska Kaam Achha Hai Aur Agar Tum Farmao 

Ke Beshak Tum Marne Ke Baad Uthaye Jaoge 

To Kafir Zaroor Kahenge Ke Ye To Nahin 

Magar Khula Jadu (7) 

Aur Agar Hum Unse Azaab Kuchh Ginti Ki 

Muddat Tak Hata Dein To Zaroor Kahenge Kis 

Cheez Ne Use Roka Hai Sun Lo Jis Din Un Par 

Aayega Unse Phera Na Jayega Aur Unhein 

Gher Lega Wahi Azaab Jiski Hansi Udaate The 

(8) 

Aur Agar Hum Aadmi Ko Apni Kisi Rahmat Ka 

Maza Dein Phir Us Se Chheen Lein Zaroor Wo 

Bada Naummeed Nashukra Hai (9) 

Aur Agar Hum Uwe Nemat Ka Maza Dein Us 

Musibat Ke Baad Jo Use Pahunchi To Zaroor 

Kahega Ke Buraiya Mujh Se Door Hui Beshak 

Wo Khush Hone Waala Badai Maarne Waala 

Hai (10) 

 

Aayat 11-20 
 

Magar Jinhone Sabr Kiya Aur Achhe Kaam 

Kiye Unke Liye Bakhshish Aur Bada Sawab 

Hai (11) 

To Kya Jo Wahih Tumhari Taraf Hoti Hai Us 

Mein Se Kuchh Tum Chhod Doge Aur Us Par 

Dil Tang Hoge Is Bina Par Ke Wo Kehte Hain 

Unke Saath Koi Khazana Kyun Utra Ya Un Ke 

Saath Koi Firishta Aata To Tum Dar Sunane 

Waale Ho Aur Allah Har Cheez Par Muhafiz 

Hai (12) 

Kya Ye Kehte Hain Ke Unhone Use Jee Se 

Bana Liya Tum Farmao Ke Tum Aisi Banai Hui 

Dus Sooratein Le Aao Aur Allah Ke Siwa Jo 

Mil Sakein Sab Ko Bula Lo Agar Sachhe Ho 

(13) 

To Aye Musalmano Agar Wo Tumhari Us Baat 

Ka Jawab Na De Sakein To Samajh Lo Ke Wo 

Allah Ke Ilm Hi Se Aur Ye Ke Uske Siwa Koi 

Sachha Mabood Nahin To Kya Ab Tum 

Maanoge (14) 

Jo Dunya Ki Zindagi Aur Aaraish Chahta Ho 

Hum Us Mein Unka Poora Phal De Denge Aur 

Us Mein Kami Na Denge (15) 

Ye Hain Wo Jinke Liye Aakhirat Mein Kuchh 

Nahin Magar Aag Aur Akarat Gaya Jo Kuchh 

Wahan Karte The Aur Nabood Hue Jo Unke 

Amal The (16) 

To Kya Wo Jo Apne Rab Ki Taraf Se Raushan 

Daleel Par Ho Aur Us Par Allah Ki Taraf Se 

Gawah Aaye Aur Isse Pehle Moosa Ki Kitab 

Peshwa Aur Rahmat Wo Us Par Imaan Laate 

Hain Aur Jo Uska Munkir Ho Saare Giroho 

Mein To Aag Uska Waada Hai To Aye Sunne 

Waale Tujhe Kuchh Is Mein Shak Na Ho 

Beshak Wo Haq Hai Tere Rab Ki Taraf Se 

Lekin Bahut Aadmi Imaan Nahin Rakhte (17) 

Aur Usse Badh Kar Zalim Kaun Jo Allah Par 

Jhoot Bandhe Wo Apne Rab Ke Huzoor Pesh 

Kiye Jayenge Aur Gawah Kahenge Ke Ye Hai 

Jinhone Apne Rab Par Jhoot Bola Tha Are 

Zalimo Par Khuda Ki Lanat (18) 

Jo Allah Ki Raah Se Rokte Hain Aur Us Mein 

Kuji Chahte Hain Aur Wahi Aakhirat Ke 

Munkir Hain (19) Wo Thakane Waale Nahin 

Zameen Mein Aue Na Allah Se Juda Un Ke Koi 

Himayati Unhein Azaab Par Azaab Hoga Wo 

Na Sun Sakte The Aur Na Dekhte (20) 

 

Aayat 21-30 
 

Wahi Hain Jinhein Apni Jaan Ghaate Mein 

Daali Aur Unse Khoi Gai Jo Baatein Jodte The 

(21) 

Khwah Nakhwa Wahi Aakhirat Mein Sabse 

Zyada Nuqsan Mein Hain (22) 

Beshak Jo Imaan Laaye Aur Achhe Kaam Kiye 

Aur Apne Rab Ki Taraf Ruju Laaye Wo Jannat 

Waale Hain Wo Us Mein Humesha Rahenge 

(23) 

Dono Fareeq Ka Haal Aisa Hai Jaise Ek Andha 

Aur Behra Aur Dusra Dekhta Aur Sunta Kya In 

Dono Ka Haal Ek Sa Hai To Kya Tum Dhyaan 

Nahin Karte (24) 

Aur Beshak Humne Nooh Ko Uski Qaum Ki 

Taraf Bheja Ke Main Tumhare Liye Sareeh Dar 

Sunane Waala Hoon (25) 

Ke Allah Ke Siwa Kisi Ko Na Pujo Beshak 

Main Tum Par Ek Musibat Waale Din Ke Azaab 

Se Darta Hoon (26) 

To Uski Qaum Ke Sardar Jo Kafir Hue The Bole 

Hum To Tumhein Apne Hi Jaisa Aadmi Dekhte 

Hain Aur Hum Nahin Dekhte Ke Tumhari 

Pairwi Kisi Ne Ki Ho Magar Humare Kameeno 

Ne Sarsari Nazar Se Aur Hum Tum Mein Apne 

Upar Koi Badai Nahin Paate Balki Hum 

Tumhein Jhoota Khayal Karte Hain (27) 

Bola Aye Meri Qaum Bhala Batao To Agar 

Main Apne Rab Ki Taraf Se Raushan Daleel Par 

Hoon Aur Usne Mujhe Apne Paas Se Rahmat 

Bakhshi To Tum Usse Andhe Rahe Kya Hum 

Use Tumhare Gale Chapet Dein Aur Tum 

Bezaar Ho (28) 

Aur Aye Qaum Main Tum Se Kuchh Is Par 

Maal Nahin Maangta Mera Ajr To Allah Hi Par 

Hai Aur Main Musalmano Ko Door Karne 

Waala Nahin Beshak Wo Apne Rab Se Milne 

Waale Hain Lekin Main Tum Ko Nire Jahil Log 

Paata Hoon (29) 

Aur Aye Qaum Mujhe Allah Se Kaun Bacha 

Lega Agar Main Unhein Door Karunga To Kya 

Tumhein Dhyaan Nahin (30) 

Aayat 31-40 
 

Aur Main Tumse Nahin Kehta Ke Mere Paas 

Allah Ke Khazane Hain Aur Na Ye Ke Main 

Ghaib Jaan Leta Hoon Aur Na Ye Kehta Hoon 

Ke Main Firishta Hoon Aur Main Unhein Nahin 

Kehta Jin Ko Tumhari Nigahein Haqeer 

Samajhti Hain Ke Hargiz Unhein Allah Koi 

Bhalai Na Dega Allah Khoob Jaanta Hai Jo 

Unke Dilo Mein Hai Aisa Karoon To Zaroor 

Main Zalimo Mein Se Hoon (31) 

Bole Aye Nooh Tum Humse Jhagde Aur Bahut 

Hi Jhagde To Le Aao Jiska Humein Waada De 

Rahe Ho Agar Sachhe Ho (32) 

Bola Wo To Allah Tum Par Layega Agar Chahe 

Aur Tum Thaka Na Sakoge (33) 

Aur Tumhein Meri Naseehat Nafa Na Degi 

Agar Main Tumhara Bhala Chahu Jabki Allah 

Tumhari Gumrahi Chahe  Wo Tumhara Rab Hai 

Aur Usi Ki Taraf Phiroge (34) 

Kya Ye Kehte Hain Ke Unhone Use Jee Se 

Bana Liya Tum Farmao Agar Maine Bana Liya 

Hoga To Mera Gunah Mujh Par Hai Aur Main 

Tumhare Gunah Se Alag Hoon (35) 



Kanzul Imaan  (Paara 12) 

15 

Aur Nooh Ko Wahih Hui Ke Humari Qaum Se 

Musalman Na Honge Magar Jitne Imaan La 

Chuke To Gham Na Kha Us Par Jo Wo Karte 

Hain (36) 

Aur Kashti Bana Humare Samne Aur Humare 

Hukm Se Aur Zalimo Ke Baare Mein Mujhse 

Baat Na Karna Wo Zaroor Dubaye Jayenge (37) 

Aur Nooh Kashti Banata Hai Jab Uski Qaum Ke 

Sardar Us Par Guzarte Us Par Hanste Bola Agar 

Tum Hum Par Hanste Ho To Ek Waqt Hum 

Tum Par Hansenge Jaisa Tum Hanste Ho (38) 

To Ab Jaan Jaoge Kis Par Aata Hai Wo Azaab 

Ke Use Ruswa Kare Aur Utarta Hai Wo Azaab 

Jo Humesha Rahe (39) 

Yahan Tak Ke Jab Humara Hukm Aaya Aur 

Tanoor Ubla Humne Farmaya Kashti Mein 

Sawar Kar Le Har Jins Mein Se Ek Joda Nar Wa 

Maada Aur Jin Par Baat Pad Chuki Hai Unke 

Siwa Apne Ghar Waalo Aur Baaqi Musalmano 

Ko Aur Uske Saath Musalman Na The Magar 

Thode (40) 

 

Aayat 41-50 
 

Aur Bola Is Mein Sawaar Ho Allah Ke Naam 

Par Iska Chalna Aur Iska Theharna Beshak 

Mera Rab Zaroor Bakhshne Waala Meharbaan 

Hai (41) 

Aur Wo Unhein Liye Ja Rahi Hai Aisi Maujo 

Mein Jaise Pahaad Aur Nooh Apne Bete Ko 

Pukara Aur Wo Usse Kinare Tha Aye Mere 

Bachhe Humare Saath Sawaar Ho Ja Aur Kafiro 

Ke Saath Na Ho (42) 

Bola Ab Main Kisi Pahaad Ki Panah Leta Hoon 

Wo Mujhe Paani Se Bacha Lega Kaha Aaj Allah 

Ke Azaab Se Koi Bachane Waala Nahin Magar 

Jis Par Wo Reham Kare Aur Unke Beech Mein 

Mauj Aade Aai To Wo Dubto Mein Reh Gaya 

(43) 

Aur Hukm Farmaya Gaya Ke Aye Zameen 

Apna Paani Nigal Le Aur Aye Aasman Tham Ja 

Aur Paani Khushk Kar Diya Gaya Aur Kaam 

Tamam Hua Aur Kashti Kohe Joodi Par Thehri 

Aur Farmaya Gaya Ke Door Ho Be Insaf Log 

(44) 

Aur Nooh Ne Apne Rab Ko Pukara Arz Ki Aye 

Mere Rab Mera Beta Bhi To Mera Ghar Waala 

Hai Aur Beshak Tera Waada Sachha Hai Aur Tu 

Sab Se Badh Kar Hukm Waala (45) 

Farmaya Aye Nooh Wo Tere Ghar Waalo Mein 

Nahin Beshak Uske Kaam Bade Nalaiq Hain To 

Mujhse Wo Baat Na Maang Jiska Tujhe Ilm 

Nahin Main Tujhe Naseehat Farmata Hoon Ke 

Nadaan Na Ban (46) 

Arz Ki Aye Mere Rab Main Teri Panaah Chahta 

Hoon Ke Tujhse Wo Cheez Maangu Jiska 

Mujhe Ilm Nahin Aur Agar Tu Mujhe Na 

Bakhshe Aur Reham Na Kare To Main Ziyaa'n 

Kaar Ho Jaaun (47) 

Farmaya Gaya Aye Nooh Kashti Se Utar 

Humari Taraf Se Salam Aur Barkato Ke Saath 

Jo Tujh Par Hain Aur Tere Saath Ke Kuchh 

Giroho Par Aur Kuchh Giroh Wo Hain Jinhein 

Hum Dunya Baratne Denge Phir Unhein 

Humari Taraf Se Dardnak Azaab Pahunchega 

(48) 

Ye Ghaib Ki Khabrein Hain Ke Hum Tumhari 

Taraf Wahih Karte Hain Unhein Na Tum Jaante 

The Na Tumhari Qaum Isse Pehle To Sabr Karo 

Beshak Bhala Anjaam Parhezgaro Ka (49) 

Aur Aad Ki Taraf Unke Hum Qaum Hood Ko 

Kaha Aye Meri Qaum Allah Ko Pujo Uske Siwa 

Tumhara Koi Mabood Nahin Tum To Nire 

Muftari Ho (50) 

Aayat 51-60 
 

Aye Qaum Main Is Par Tumse Kuchh Ujrat 

Nahin Maangta Meri Mazdoori To Usi Ke 

Zimma Hai Jisne Mujhe Paida Kiya To Kya 

Tumhein Aql Nahin (51) 

Aur Aye Meri Qaum Apne Rab Se Muaafi 

Chaho Phir Uski Taraf Ruju Laao Tum Par Zor 

Ka Paani Bhejega Aur Tum Mein Jitni Quwwat 

Hai Usse Aur Zyada Dega Aur Jurm Karte Hue 

Rugardani Ka Kare (52) 

Bole Aye Hood Tum Koi Daleel Le Kar Humare 

Paas Na Aaye Aur Hum Khaali Tumhare Kahe 

Se Apne Khudao Ko Chhodne Ke Nahin Na 

Tumhari Baat Par Yaqeen Laayein (53) 

Hum To Yahi Kehte Hain Ke Humare Kisi 

Khuda Ki Tumhein Jhapat Pahunchi Kaha Main 

Allah Ko Gawah Karta Hoon Aur Tum Sab 

Gawah Ho Jaao Ke Main Bezaar Hoon In Sab 

Se Jinhein Tum Allah Ke Siwa Uska Shareek 

Thehrate Ho (54) 

Tum Sab Mil Kar Mera Bura Chaho Phir Mujhe 

Mohlat Na Do (55) 

Maine Allah Par Bharosa Kiya Jo Mera Rab Hai 

Aur Tumhara Rab, Koi Chalne Waala Nahin 

Jiski Choti Uske Qabza -e- Qudrat Mein Na Ho 

Beshak Mera Rab Seedhe Rasta Par Milta Hai 

(56) 

Phir Agar Tum Moonh Phero To Main Tumhein 

Pahuncha Chuka Jo Tumhari Taraf Le Kar 

Bheja Gaya Aur Mera Rab Tumhari Jagah Auro 

Ko Le Aayega Aur Tum Uska Kuchh Na Bigaad 

Sakoge Beshak Mera Rab Har Shay Par 

Nigehban Hai (57) 

Aur Jab Humara Hukm Aaya Humne Hood Aur 

Uske Saath Ke Musalmano Ko Apni Rahmat 

Farma Kar Bacha Liya Aur Unhein Sakht Azaab 

Se Najaat Di (58) 

Aur Ye Aad Hain Ke Apne Rab Ki Aayato Se 

Munkir Hue Aur Uske Rasoolo Ki Nafarmani 

Ki Aur Har Bade Sarkash Hatdharm Ke Kehne 

Par Chale (59) 

Aur Unke Pichhe Lagi Is Dunya Mein Lanat 

Aur Qiyamat Ke Din Sun Lo Beshak Aad Apne 

Rab Se Munkir Hue Are Door Ho Aad Hood Ki 

Qaum (60) 

Aayat 61-70 
 

Aur Samood Ki Taraf Unke Ham Qaum Saaleh 

Ko Kaha Aye Meri Qaum Allah Ko Pujo Uske 

Siwa Tumhara Koi Mabood Nahin Usne 

Tumhein Zameen Se Paida Kiya Aur Is Mein 

Tumhein Basaya To Usse Muaafi Chaho Phir 

Uski Taraf Ruju Laao Beshak Mera Rab Qareeb 

Hai Dua Sunne Waala (61) 

Bole Aye Saaleh Isse Pehle To Tu Hum Mein 

Honhaar Maloom Hote The Kya Tum Humein 

Isse Mana Karte Ho Ke Apne Baap Dada Ke 

Maboodo Ko Pujein Aur Beshak Jis Baat Ki 

Taraf Humein Bulate Ho Hum Usse Ek Bade 

Dhoka Daalne Waale Shak Mein Hain (62) 

Bola Aye Meri Qaum Bhala Batao Agar Main 

Apne Rab Ki Taraf Se Raushan Daleel Par Hoon 

Aur Usne Mujhe Apne Paas Se Rahmat Bakhshi 

To Mujhe Usse Kaun Bachayega Agar Main 

Uski Nafarmani Karoon To Tum Mujhe Siwa 

Nuqsan Ke Kuchh Na Badhaoge (63) 

Aur Aye Meri Qaum Ye Allah Ka Naaqa Hai 

Tumhare Liye Nishani To Use Chhod Do Ke 

Allah Ki Zameen Mein Khaye Aur Use Buri 

Tarah Haath Na Lagana Ke Tumko Nazdeek 

Azaab Pahunchega (64) 

To Unhone Uski Koochein Kaati To Saaleh Ne 

Kaha Apne Gharo Mein Teen Din Aur Barat Lo 

Ye Waada Hai Ke Jhoota Na Hoga (65) 

Phir Jab Humara Hukm Aaya Humne Saaleh 

Aur Uske Saath Ke Musalmano Ko Apni 

Rahmat Farma Kar Bacha Liya Aur Is Din Ki 

Ruswai Se Beshak Tumhara Rab Qawi Izzat 

Waala Hai (66) 

Aur Zalimo Ko Chingaadh Ne Aa Liya To 

Subah Apne Gharo Mein Ghutno Ke Bal Pade 

Reh Gaye (67)  

Goya Kabhi Yahan Base Hi Na The Sun Lo 

Beshak Samood Apne Rab Se Munkir Hue Are 

Lanat Ho Samood Par (68) 

Aur Beshak Humare Firishte Ibrahim Ke Paas 

Muzda Le Kar Aaye Bole Salam Kaha Salam 

Phir Kuchh Der Na Ki Ke Ek Bachhda Bhuna 

Le Aaye (69) 

Phir Jab Dekha Ke Unke Haath Khane Ki Taraf 

Nahin Pahunchte Unko Upri Samjha Aur Jee Hi 

Jee Mein Unse Darne Laga Bole Dariye Nahin 

Hum Qaume Loot Ki Taraf Bheje Gaye Hain 

(70) 

Aayat 71-80 
 

Aur Uski Bibi Khadi Thi Wo Hansne Lagi To 

Humne Use Ishaaq Ki Khushkhabri Di Aur 

Ishaaq Ke Pichhe Yaqoob Ki (71) 

Boli Haaye Kharabi Kya Mere Bachha Hoga 

Aur Main Boodhi Hoon Aur Ye Hain Mere 

Shauhar Boodhe Beshak Ye To Achambhe Ki 

Baat Hai (72) 

Firishte Bole Kya Allah Ke Kaam Ka 

Achambha Karti Ho Allah Ki Rahmat Aur Uski 

Barkatein Tum Par Aye Is Ghar Waalo Beshak 

Wahi Hai Sab Khoobiyo Waala Izzat Waala 

(73) 

Phir Jab Ibrahim Ka Khauf Zaail Hua Aur Use 

Khushkhabri Mili Humse Qaume Looth Ke 

Baare Mein Jhagadne Laga (74) 

Beshak Ibrahim Tahammul Waala Bahut 

Aahein Karne Waala Ruju Laane Waala Hai 

(75) 

Aye Ibrahim Is Khayal Mein Na Pad Beshak 

Tere Rab Ka Hukm Aa Chuka Aur Beshak Un 

Par Azaab Aane Waala Hai Ke Phera Na Jayega 

(76) 

Aur Jab Looth Ke Paas Humare Firishte Aaye 

Use Unka Gham Hua Aur Unke Sabab Dil Tang 

Hua Aur Bola Ye Badi Sakhti Ka Din Hai (77) 

Aur Uske Paas Uski Qaum Daudti Aai Aur 

Unhein Aage Hi Se Bure Kaamo Ki Aadat Padi 

Thi Kaha Aye Qaum Ye Meri Qaum Ki Betiya 

Hain Ye Tumhare Liye Suthri Hain To Allah Se 

Daro Aur Mujhe Mere Mehmano Mein Ruswa 

Na Karo Kya Tum Mein Ek Aadmi Bhi Nek 

Chala Nahin (78) 

Bole Tumhein Maloom Hai Ke Tumhari Qaum 

Ki Betiyo Mein Humara Koi Haq Nahin Aur 

Tum Zaroor Jaante Ho Jo Humari Khwahish 

Hai (79) 

Bola Aye Kaash Mujhe Tumhare Muqabil Zor 

Hota Ya Kisi Mazboot Paaye Ki Panah Leta 

(80) 

 

Aayat 81-90 
 

Firishte Bole Aye Looth Hum Tumhare Rab Ke 

Bheje Hue Hain Wo Tum Tak Nahin Pahunch 

Sakte Tu Apne Ghar Waalo Ko Raato Raat Le 

Jaao Aur Tum Mein Koi Peeth Pher Kar Na 

Dekhe Siwaye Tumhari Aurat Ke Use Bhi Wahi 

Pahunchna Hai Jo Inhein Pahunchega Beshak 

Inka Waada Subah Ke Waqt Hai Kya Subah 

Qareeb Nahin (81) 

Phir Jab Humara Hukm Aaya Humne Us Basti 

Ke Upar Ko Uska Neecha Kar Diya Aur Us Par 

Kankar Ke Patthar Lagataar Barsaye (82) 

Jo Nishan Kiye Hue Tere Rab Ke Paas Hain Aur 

Wo Patthar Kuchh Zalimo Se Door Nahin (83) 

Aur Madain Ki Taraf Unke Hum Qaum Shuaib 

Ko Kaha Aye Meri Qaum Allah Ko Pujo Uske 

Siwa Tumhara Koi Mabood Nahin Aur Naap 

Taul Mein Kami Na Karo Beshak Main 

Tumhein Aasuda Haal Dekhta Hoon Aur Mujhe 

Tum Par Gher Lene Waale Din Ke Azaab Ka 

Dar Hai (84) 

Aur Aye Meri Qaum Naap Aur Taul Mein Insaf 

Ke Saath Poori Karo Aur Logon Ko Unki 

Cheezein Ghata Kar Na Do Aur Zameen Mein 

Fasaad Machate Na Phiro (85) 

Allah Ka Diya Jo Bach Rahe Wo Tumhare Liye 

Behtar Hai Agar Tumhein Yaqeen Ho Aur Main 

Kuchh Tum Par Nigehban Nahin (86) 

Bole Aye Shuaib Kya Tumhari Namaz Tumhein 

Ye Hukm Deti Hai Ke Hum Apne Baap Dadao 

Ke Khudao Ko Chhod Dein Ya Apne Maal 

Mein Jo Chahein Na Karein Haan Ji Tumhi 

Bade Aqlmand Nek Chalan Ho (87) 

Kaha Aye Meri Qaum Bhala Batao To Agar 

Main Apne Rab Ki Taraf Se Ek Raushan Daleel 

Par Hoon Aur Usne Mujhe Apne Paas Se Achhi 

Rozi Di Aur Main Nahin Chahta Hoon Ke Jis 

Baat Se Tumhein Mana Karta Hoon Aap Uska 

Khilaf Karne Lagoon Main To Jahan Tak Bane 

Sanwarna Hi Chahta Hoon Aur Meri Taufiq 

Allah Hi Ki Taraf Se Hai Maine Usi Par 

Bharosa Kiya Aur Usi Ki Taraf Ruju Karta 

Hoon (88) 

Aur Aye Meri Qaum Tumhein Meri Zidd Ye Na 

Kamwa De Ke Tum Par Pade Jo Pada Tha Nooh 

Ki Qaum Ya Hood Ki Qaum Ya Saaleh Ki 

Qaum Par Aur Looth Ki Qaum To Tumse 

Kuchh Door Nahin (89) 

Aur Apne Rab Se Muaafi Chaho Phir Uski Taraf 

Ruju Laao Beshak Mera Rab Meharban 

Muhabbat Waala Hai (90) 

 

Aayat 91-100 
 

Bole Aye Shuaib Humari Samajh Mein Nahin 

Aati Tumhari Bahut Si Baatein Aur Beshak 

Hum Tumhein Apne Mein Kamzor Dekhte 

Hain Aur Agar Tumhara Kumba Na Hota To 

Hum Ne Tumhein Pathrao Kar Diya Hota Aur 

Kuchh Humari Nigah Mein Tumhein Izzat 

Nahin (91) 

Kaha Aye Meri Qaum Kya Tum Par Mere 

Kumba Ka Dabao Allah Se Zyada Hai Aur Use 

Tum Ne Apni Peeth Ke Pichhe Daal Rakha 

Beshak Jo Kuchh Tum Karte Ho Sab Mere Rab 

Ke Bas Mein Hai (92) 

Aur Aye Qaum Tu Apni Jagah Apna Kaam Kiye 

Jaao Main Apna Kaam Karta Hoon Ab Jaana 

Chahte Ho Kis Par Aata Hai Wo Azaab Ke Use 

Ruswa Karega Aur Kaun Jhoota Hai Aur Intezar 

Karo Main Bhi Tumhare Saath Intezar Mein 

Hoon (93) 

Aur Jab Humara Hukm Aaya Humne Shuaib 

Aur Uske Saath Ke Musalmano Ko Apni 

Rahmat Farma Kar Bacha Liya Aur Zalimo Ko 

Chinghaad Ne Aa Liya To Subah Apne Gharo 

Mein Ghutno Ke Bal Pade Reh Gaye (94) 

Goya Kabhi Wahan Base Hi Na The Are Door 

Ho Madain Jaise Door Hue Samood (95) 

Aur Beshak Humne Moosa Ko Apni Aayato 

Aur Sareeh Ghalabe Ke Saath (96) 



Kanzul Imaan  (Paara 12) 

27 

Firaun Aur Uske Darbariyo Ki Taraf Bheja To 

Wo Firaun Ke Kehne Par Chale Aur Firaun Ka 

Kaam Raasti Ka Na Tha (97) 

Apni Qaum Ke Aage Hoga Qiyamat Ke Din To 

Unhein Dozakh Mein La Utarega Aur Wo Kya 

Hi Bura Ghaat Utarne Ka (98) 

Aur Unke Pichhe Padi Is Jahaan Mein Lanat 

Aur Qiyamat Ke Din Kya Bura Inaam Jo 

Unhein Mila (99) 

Ye Bastiyo Ki Khabrein Hain Ke Hum Tumhein 

Sunate Hain Un Mein Koi Khadi Hai Aur Koi 

Kat Gai (100) 

 

Aayat 101-110 
 

Aur Humne Un Par Zulm Na Kiya Balki Khud 

Unhone Apna Bura Kiya To Unke Mabood 

Jinhein Allah Ke Siwa Pujte The Unke Kuchh 

Kaam Na Aaye Jab Tumhare Rab Ka Hukm 

Aaya Aur Unse Unhein Halaak Ke Siwa Kuchh 

Na Badha (101) 

Aur Aisi Hi Pakad Hai Tere Rab Ki Jab Bastiyo 

Ko Pakadta Hai Unke Zulm Par Beshak Uski 

Pakad Dardnak Karri Hai (102) 

Beshak Is Mein Nishani Hai Uske Liye Jo 

Aakhirat Ke Azaab Se Dare Wo Din Hai Jis 

Mein Sab Log Ikatthe Honge Aur Wo Din 

Haziri Ka Hai (103)  

Aur Hum Use Pichhe Nahin Hatate Magar Ek 

Gini Hui Muddat Ke Liye (104) 

Jab Wo Din Aayega Koi Be Hukme Khuda Baat 

Na Karega To Un Mein Koi Badbakhy Hai Aur 

Koi Khushnaseeb (105) 

To Wo Jo Badbakht Hain Wo To Dozakh Mein 

Hain Wo Us Mein Gadhe Ki Tarah Rengenge 

(106) 

Wo Us Mein Rahenge Jab Tak Aasman Wa 

Zameen Rahenge Magar Jitna Tumhare Rab Ne 

Chaha Beshak Tumhara Rab Jab Jo Chahe Kare 

(107) 

Aur Wo Jo Khushnaseeb Hue Wo Jannat Mein 

Hain Humesha Us Mein Rahenge Jab Tak 

Aasman Wa Zameen Rahenge Magar Jitna 

Tumhare Rab Ne Chaha Ye Bakhshish Hai 

Kabhi Khatm Na Hogi (108) 

To Aye Sunne Waale Dhoke Mein Na Pad Isse 

Jise Kafir Pujte Hain Ye Waisa Hi Pujte Hain 

Jaisa Pehle Unke Baap Dada Pujte The Aur 

Beshak Hum Unka Hissa Unhein Poora Pher 

Denge Jis Mein Kami Na Hogi (109) 

Aur Beshak Humne Moosa Ko Kitab Di To Us 

Mein Phoot Pad Gai Agar Tumhare Rab Ki 

Taraf Ki Ek Baat Pehle Na Ho Chuki Hoti To 

Jabhi Unka Faisla Kar Diya Jaata Aur Beshak 

Wo Uski Taraf Se Dhoka Daalne Waale Sham 

Mein Hain (110) 

 

Aayat 111-123 
 

Aur Beshak Jitne Hain Ek Ek Ko Tumhara Rab 

Uska Amal Poora Bhar Dega Use Unke Kaamo 

Ki Khabar Hai (111) 

To Qaaim Raho Jaisa Tumhein Hukm Hai Aur 

Jo Tumhare Saath Ruju Laaya Aur Aye Logo 

Sarkashi Na Karo Beshak Wo Tumhare Kaam 

Dekh Raha Hai (112) 

Aur Zalimo Ki Taraf Na Jhuko Ke Tumhein 

Aag Chhuyegi Aur Allah Ke Siwa Tumhara Koi 

Himayati Nahin Phir Madad Na Paoge (113) 

Aur Namaz Qaaim Rakho Din Ke Dono Kinaro 

Aur Kuchh Raat Ke Hisso Mein Beshak Nekiya 

Buraiyo Ko Mita Deti Hain Ye Naseehat Hai 

Naseehat Manne Waalo Ko (114) 

Aur Sab Karo Ke Allah Neko Ka Neg Zaaya 

Nahin Karta (115) 

To Kyun Na Hue Tum Se Agli Sangato Mein 

Aise Jin Mein Bhalai Ka Kuchh Hissa Laga 

Raha Hota Ke Zameen Mein Fasaad Se Rokte 

Haan Un Mein Thode The Wahi Jin Ko Humne 

Najaat Di Aur Zalim Isi Aish Ke Pichhe Pad 

Rahe Jo Unhein Diya Gaya Aur Wo Gunahgar 

The (116) 

Aur Tumhara Rab Aisa Nahin Ke Bastiyo Ko 

Be Wajah Halaak Kar De Aur Unke Log Achhe 

Ho (117) 

Aur Agar Tumhara Rab Chahta To Sab 

Aadmiyo Ko Ek Hi Ummat Kar Deta Aur Wo 

Humesha Ikhtelaf Mein Rahenge (118) 

Magar Jin Par Tumhare Rab Ne Reham Kiya 

Aur Log Isiliye Banaye Hain Aur Tumhare Rab 

Ki Baat Poori Ho Chuki Ke Beshak Zaroor 

Jahannam Bhar Dunga Jinno Aur Aadmiyon Ko 

Mila Kar (119) 

Aur Sab Kuchh Hum Tumhein Rasoolo Ki 

Khabrein Sunate Hain Jisse Tumhara Dil 

Thehrayein Aur Is Soorat Mein Tumhare Paas 

Haq Aaya Aur Musalmano Ko Pando Naseehat 

(120) 

Aur Kafiro Se Farmao Tum Apni Jagah Kaam 

Kiye Jaao Hum Apna Kaam Karte Hain (121) 

Aur Raah Dekho Hum Bhi Raah Dekhte Hain 

(122) 

Aur Allah Hi Ke Liye Aasmano Aur Zameen Ke 

Ghaib Aur Usi Ki Taraf Sab Kaamo Ki Ruju Hai 

To Iski Bandagi Karo Aur Is Par Bharosa Rakho 

Aur Tumhara Rab Tumhare Kaamo Se Ghafil 

Nahin (123) 

Surah Yusuf 
 

Aayat 1-10 
 

Allah Ke Naam Se Shuru Jo Nihayat Meharban 

Raham Wala. 

 

Ye Raushan Kitab Ki Aayaten Hain.(1) 

Beshak Humne Ise Arabi Qur'an Utara Ki Tum 

Samjho.(2) 

Hum Tumhen Sabse Accha Bayan Sunate Hain, 

Isliye Ki Humne Tumhari Taraf Is Qur'an Ki 

Wahee Bheji, Agarche Beshak Isse Pehle 

Tumhen Khabar Na Thi.(3) 

Yaad Karo Jab Yusuf Ne Apne Baap Se Kaha 

Ay Mere Baap Maine Gyarah(11) Taare Aur 

Suraj Aur Chand Dekhe Unhen Apne Liye 

Sajda Karte Dekha.(4) 

Kaha Aye Mere Bacche Apna Khwab Apne 

Bhaiyon Se Na Kehna Ki Wo Tere Sath Koi 

Chaal Chalenge, Beshak Shaitan Aadmi Ka 

Khula Dushman Hai.(5) 

Aur Isi Tarah Tujhe Tera Rabb Chun Lega Aur 

Tujhe Baaton Ka Anjaam Nikaalna Sikhayega 

Aur Tujh Par Apni Ne'amat Poori Karega Aur 

Yaqoob Ke Ghar Walon Par Jis Tarah Tere 

Pehle Dono Baap Dada Ibraheem Aur Is'haaq 

Par Poori Ki, Beshak Tera Rabb Ilm Wa Hikmat 

Wala Hai.(6) 

Beshak Yusuf Aur Uske Bhaiyon Me Poochhne 

Walon Ke Liye Nishaniyaan Hain.(7) 

Jab Bole Ki Zaroor Yusuf Aur Uska Bhai 

Hamare Baap Ko Humse Zyada Pyare Hain Aur 

Hum Ek Jamat Hain, Beshak Hamare Baap 

Sarahatan Unki Muhabbat Me Doobe Hue 

Hain.(8) 

Yusuf Ko Maar Daalo Ya Kahin Zameen Me 

Fenk Aao Ki Tumhare Baap Ka Muh Sirf 

Tumhari Hi Tarf Rahe Aur Uske Baad Fir Nek 

Ho Jana.(9) 

Unme Se Kehne Wala Bola, Yusuf Ko Maro 

Nahi Aur Use Andhe Kuen Me Daal Do Ki Koi 

Chalta Use Aa Kar Le Jaye Agar Tumhen Karna 

Hai.(10) 

 

Aayat 11-20 
 

Bole Ay Hamare Baap Aapko Kya Hua Ki 

Yusuf Ke Mamle Me Hamara Aitebar Nahi 

Karte Aur Hum To Iske Khairkhwah Hain.(11) 

Kal Ise Hamare Sath Bhej Dijiye Ki Mewe 

Khaye Aur Khele Aur Beshak Hum Iske 

Nigehbaan Hain.(12) 

Bola Beshak Mujhe Ranj Dega Ki Ise Le Jao 

Aur Darta Hun Ke Ise Bhediya Kha Le Aur Tum 

Isse Bekhabar Raho.(13) 

Bole Agar Ise Bhadiya Kha Jaye Aur Hum Ek 

Jama'at Hain Jab To Hun Kisi Masraf Ke 

Nahi.(14) 

Fir Jab Use Le Gaye Aur Sab Ki Raay Yahi 

Thehri Ki Use Andhe Kuen Me Daal Den Aur 

Humne Use Wahee Bheji Ki Zaroor Tu Unhen 

Unka Ye Kaam Jataa Dega, Aise Waqt Ke Wo 

Na Jante Honge.(15) 

Aur Raat Hue Apne Baap Ke Paas Rote 

Aaye.(16) 

Bole Ay Hamare Baap Hum Daud Karte Nikal 

Gaye Aur Yusuf Ko Apne Asbaab Ke Paas 

Chhoda To Use Bhediya Kha Gaya Aur Aap 

Kisi Tarah Hamara Yaqeen Na Karenge 

Agarche Hum Sacche Hon.(17) 

Aur Uske Kurte Par Ek Jhootha Khoon Laga 

Laye Kaha Balki Tumhare Dilon Ne Ek Baat 

Tumhare Waste Bana Li Hai, To Sabr Accha 

Aur Allah Hi Se Madad Chahta Hun Un Baaton 

Par Jo Tum Bata Rahe Ho.(18) 

Aur Ek Qafila Aaya, Unhone Apna Pani Lane 

Wala Bheja To Usne Apna Dol Dala Bola Aaha! 

Kaisi Khushi Ki Baat Hai, Ye To Ek Ladka Hai 

Aur Use Ek Punji Bana Kar Chhupa Liya Aur 

Allah Janta Hai Jo Wo Karte Hain.(19) 

Aur Bhaiyon Ne Use Khote Daamo Ginti Ke 

Rupyon Par Bech Dala, Aur Unhen Isme Kuchh 

Ragbat Na Thi.(20) 

 

Aayat 21-30  
 

Aur Misr Ke Jis Shakhs Ne Use Khareeda Wo 

Apni Aurat Se Bola Inhen Izzat Se Rakhi 

Shayad Inse Hume Nafa Pahuche Ya Inko Hum 

Beta Bana Len, Aur Isi Tarah Humne Yusuf Ko 

Is Zameen Me Jamaaw Diya Aur Isliye Ek Ise 

Baaton Ka Anjaam Sikhayen Aur Allah Apne 

Kaam Par Ghalib Hai Magar Aksar Aadmi Nahi 

Jaante.(21) 

Aur Jab Apni Poori Quwwat Ko Pahucha 

Humne Use Hukm Aur Ilm Ataa Farmaya Aur 

Hum Aisa Sila Dete Hain Nekon Ko.(22) 

Aur Wo Jis Aurat Ke Ghar Me Tha Usne Use 

Lubhaya Ki Apna Aapa Na Roke Aur Darwaze 

Sab Band Kar Diye Aur Boli Aao Tumhi Se 

Kehti Hun, Kaha Allah Ki Panah Wo Azeez To 

Mera Rabb Yani Parwarish Karne Wala Hai 

Usne Mujhe Acchi Tarah Rakha Hai Beshak 

Zalimon Ka Bhala Nahi Hota.(23) 

Aur Beshak Aurat Ne Uska Irada Kiya Aur Wo 

Bhi Aurat Ka Irada Karta Agar Apne Rabb Ki 

Daleel Na Dekh Leta, Humne Yunhi Kiya Ke 

Usse Burai Aur Be Hayai Ko Fer Den Beshak 

Wo Humare Chune Hue Bando Me Hai.(24) 

Aur Dono Darwaze Ki Taraf Daude Aur Aurat 

Ne Uska Kurta Peeche Se Cheer Liya Aur Dono 

Ko Aurat Ka Miyan Darwaze Ke Paas Mila Boli 

Kya Saza Hai Iski Jisne Teri Ghar Wali Se Badi 

Chahi Magar Ye Ki Qaid Kiya Jaye Ya Dukh Ki 

Maar.(25) 

Kaha Usne Mujh Ko Lubhaya Ke Mai Apni 

Hifazat Na Karun Aur Aurat Ke Ghar Walon 

Me Se Ek Gawaah Ne Gawahi Di Agar Inka 

Kurta Aage Se Chira Hai To Aurat Sacchi Hai 

Aur Inhone Ghalat Kaha.(26) 

Aur Agar Inka Kurta Peeche Se Chaak Hua To 

Aurat Jhooti Hai Aur Ye Sacche.(27) 

Fir Jab Azeez Ne Uska Kurta Peechhe Se Chira 

Dekha, Bola Beshak Ye Tum Aurton Ka 

Charitra Hai, Beshak Tumhara Charitra Bada 

Hai.(28) 

Aye Yusuf Tum Iska Khyal Na Karo Aur Aye 

Aurat Apne Gunah Ki Maafi Maang Beshak Tu 

Khatawaron Me Hai.(29) 

Aur Shehar Me Kuchh Auraten Boli Ke Azeez 

Ki Biwi Apne Naujawan Ka Dil Lubhati Hai 

Beshak Unki Muhabbat Uske Dil Me Pair Gayi 

Hai Hum To Use Sareeh Khud Rafta Pate 

Hain.(30) 

 

Aayat 31-40 
 

To Jab Zulekha Ne Unka Chakrawa Suna To Un 

Aurato Ko Bula Bheja Aur Unke Liye 

Masnadein Tayyar Ki Aur Un Mein Har Ek Ko 

Ek Chhuri De Di Aur Yusuf Se Kaha In Par 

Nikal Aao Jab Aurato Ne Yusuf Ko Dekha Uski 

Badai Bolne Lagi Aur Apne Haath Kaat Liye 

Aur Boli Allah Ko Paaki Hai Ye To Jinse 

Bashar Se Nahin Ye To Nahin Magar Koi 

Muazzaz Firishta (31) 

Zulekha Ne Kaha To Ye Hain Wo Jin Par Tum 

Mujhe Taana Deti Thi Aur Beshak Maine Inka 

Jee Lubhana Chaha Unhone Apne Aap Ko 

Bachaya Aur Beshak Agar Wo Ye Kaam Na 

Karenge Jo Main Unse Kehti Hoon To Zaroor 

Qaid Mein Padenge Aur Wo Zaroor Zillat 

Uthayenge (32) 

Yusuf Ne Arz Ki Aye Mere Rab Mujhe Qaid 

Khana Zyada Pasand Hai Us Kaam Se Jiski 

Taraf Ye Mujhe Bulati Hain Aur Agar Tu 

Mujhse Inka Makr Na Pherega To Main Inki 

Taraf Maail Honga Aur Nadaan Banunga (33) 

To Uske Rab Ne Uski Sun Li Aur Usse Aurato 

Ka Makr Pher Diya Beshak Wahi Sunta Jaanta 

(34) 

Phir Sab Kuchh Nishaniya Dekh Dikha Kar 

Pichhli Mat Unhein Yahi Aai Ke Zaroor Ek 

Muddat Tak Use Qaidkhana Mein Daalein (35) 

Aur Uske Saath Qaidkhana Mein Do Jawan 

Dakhil Hue Un Mein Ek Bola Maine Khwab 

Dekha Ke Sharab Nichodta Hoon Aur Dusra 

Bola Maine Khwab Dekha Ke Mere Sar Par 

Kuchh Rotiya Hain Jin Mein Se Parind Khate 

Hain Humein Iski Tabeer Bataiye Beshak Hum 

Aapko Nekokaar Dekhte Hain (36) 

Yusuf Ne Kaha Jo Khana Tumhein Mila Karta 

Hai Wo Tumhare Paas Na Aane Payega Ke 

Main Iski Tabeer Iske Aane Se Pehle Tumhein 

Bata Dunga Ye Un Ilmo Mein Se Hai Jo Mujhe 

Mere Rab Ne Sikhaya Hai Beshak Maine Un 

Logon Ka Deen Na Maana Jo Allah Par Imaan 

Nahin Laate Aur Wo Aakhirat Se Munkir Hain 

(37) 

Aur Maine Apne Baap Dada Ibrahim Aur 

Ishaaq Aur Yaqoob Ka Deen Ikhteyar Kiya 

Humein Nahin Pahunchta Ke Kisi Cheez Ko 

Allah Ka Shareek Thehrayein Ye Allah Ka Ek 

Fazl Hai Hum Par Aur Logon Par Magar Aksar 

Log Shukr Nahin Karte (38) 

Aye Mere Qaidkhana Ke Dono Sathiyo Kya 

Juda Juda Rab Achhe Ya Ek Allah Jo Sab Par 

Ghalib (39) 

Tum Uske Siwa Nahin Pujte Magar Nire Naam 

Jo Tumne Aur Tumhare Baap Dada Ne Tarash 

Liye Hain Allah Ne Inki Koi Sanad Na Utaari 

Hukm Nahin Magar Allah Ka Usne Farmaya 

Hai Ke Uske Siwa Kisi Ko Na Pujo Ye Seedha 

Deen Hai Lekin Aksar Log Nahin Jaante (40) 

 

Aayat 41-52 
 

Aye Qaidkhana Ke Dono Sathiyo Tum Mein Ek 

To Apne Rab (Badshah) Ko Sharab Pilayega 

Raha Dusra Wo Sooli Diya Jayega To Parinde 

Uska Sar Khayenge Hukm Ho Chuka Is Baat Ka 

Jiska Tum Sawal Karte The (41) 

Aur Yusuf Ne Un Dono Mein Se Jise Bachta 

Samjha Usse Kaha Apne Rab (Badshah) Ke 

Paas Mera Zikr Karna To Shaitan Ne Use Bhula 

Diya Ke Apne Rab (Badshah) Ke Samne Yusuf 

Ka Zikr Kare To Yusuf Kai Baras Aur Jelkhana 

Mein Raha (42) 

Aur Badshah Ne Kaha Maine Khwab Mein 

Dekhi Saat Gaayein Farba Ke Unhein Saat 

Dubli Gaayein Kha Rahi Hain Aur Saat Baali 

Hari Aur Dusri Saat Sookhi Aye Darbariyo 

Meri Khwab Ka Jawab Do Agar Tumhein 

Khwab Ki Tabeer Aati Ho (43) 

Bole Pareshan Khwabein Hain Aur Hum 

Khwab Ki Tabeer Nahin Jaante (44) 

Aur Bola Wo Jo Un Dono Mein Se Bacha Tha 

Aur Ek Muddat Baad Use Yaad Aaya Main 

Tumhein Iski Tabeer Bataunga Mujhe Bhejo 

(45) 

Aye Yusuf Aye Siddiq Humein Tabeer Dijiye 

Saat Farba Gaayo Ki Jinhein Saat Dubli Khati 

Hain Aur Saat Hari Baali Aur Dusri Saat Sookhi 

Shayad Main Logon Ki Taraf Laut Kar Jaaun 

Shayad Wo Aagah Ho (46) 

Kaha Tum Kheti Karoge Saat Baras Lagataar 

To Jo Kaato Use Uski Baal Mein Rehne Do 

Magar Yhoda Jitna Kha Lo (47) 

Phir Uske Baad Saat Karre Baras Aayenge Ke 

Kja Jayenge Jo Tum Ne Unke Liye Pehle Jama 

Kar Rakha Tha Magar Thoda Jo Bacha Lo (48) 

Phir Unke Baad Ek Baras Aayega Jis Mein 

Logon Ko Meenh Diya Jayega Aur Us Mein Ras 

Nichodenge (49) 

Aur Badshah Bola Ke Unhein Mere Paas Le 

Aao To Jab Uske Paas Elchi Aaya Kaha Apne 

Rab (Badshah) Ke Paas Palat Ja Phir Usse 

Puchha Kya Haal Hai Un Aurato Ka Jinhone 

Apne Haath Kaate The Beshak Mera Rab Fareb 

Jaanta Hai (50) 

Badshah Ne Kaha Aye Aurato Tumhara Kya 

Kaam Tha Jab Tum Ne Yusuf Ka Jee Lubhana 

Chaha Boli Allah Ko Paaki Hai Humne Un 

Mein Koi Badi Na Paai Azeez Ki Aurat Boli Ab 

Asli Baat Khul Gaiaine Inka Jee Lubhana Chaha 

Tha Aur Wo Beshak Sachhe Hain (51) 

Yusuf Ne Kaha Ye Maine Isliye Kiya Ke Azeez 

Ko Maloom Ho Jaaye Ke Maine Peeth Pichhe 

Iski Khayanat Na Ki Aur Allah Daghabazo Ka 

Makr Nahin Chalne Deta (52) 

Our Books In Roman Urdu : 
(1) Bahaar -e- Tehreer (14 Parts)  

- Abde Mustafa Muhammad Sabir Qadri  

(2) Allah Ta'ala Ko Uparwala Ya Allah Miyan Kehna Kaisa?  

- Abde Mustafa Muhammad Sabir Qadri  

(3) Azaan -e- Bilal Aur Suraj Ka Nikalna  

- Abde Mustafa Muhammad Sabir Qadri 

(4) Ishqe Majazi (Muntakhab Mazameen Ka Majmua)  

- Abde Mustafa Official 

(5) Gaana Bajana Band Karo, Tum Musalman Ho!  

- Abde Mustafa Muhammad Sabir Qadri 

(6) Shabe Meraj Ghause Paak 

- Abde Mustafa Muhammad Sabir Qadri 

(7) Shabe Meraj Nalain Arsh Par  

- Abde Mustafa Muhammad Sabir Qadri 

(8) Hazrate Owais Qarni Ka Ek Waqiya  

- Abde Mustafa Muhammad Sabir Qadri 

(9) Dr. Tahir Aur Waqar -e- Millat  

- Abde Mustafa Muhammad Sabir Qadri 

(10) Taqreer Karne Waala Kaisa Ho?  

- Abde Mustafa Muhammad Sabir Qadri 

(11) Ghaire Sahaba Mein Radiallaho Ta'ala Anho Ka Istemal  

- Abde Mustafa Muhammad Sabir Qadri 

(12) Ikhtelaf Ikhtelaf Ikhtelaf  

- Abde Mustafa Muhammad Sabir Qadri 

(13) Chand Waqiyaat -e- Karbala Ka Tehqeeqi Jaayeza  

- Abde Mustafa Muhammad Sabir Qadri 

(14) Binte Hawwa (Ek Sanjida Tehreer)  

- Kanize Akhtar 

(15) Sex Knowledge (Islam Mein Sohbat Ke Aadab)  

- Abde Mustafa Muhammad Sabir Qadri 

(16) Hazrate Ayyoob Alaihissalam Ke Waqiye Par Tehqeeq  

-  Abde Mustafa Muhammad Sabir Qadri 

(17) Aurat Ka Janaza - Janabe Ghazal Sahiba 

(18) Ek Aashiq Ki Kahani Allama Ibne Jauzi Ki Zubaani  

- Abde Mustafa Muhammad Sabir Qadri 

(19) Huzoor Ki Shaan In The Quraan  

- Mufti Ahmad Yaar Khan Nayeemi 

(20) Husne Mustafa Aur Kalame Raza  

- Maulana Sajjad Ali Faizi 

(21) Afzaliyate Siddique -e- Akbar Wa Farooqe Aazam  

- Tajushshariah, Mufti Akhtar Raza Khan  

(22) Kya Hazrate Bilal Radiallaho Ta'ala Anho Ka Rang Kaala 

Tha? - Abde Mustafa Muhammad Sabir Qadri 

(23) Hazrate Bilal Ke Islam Laane Ka Waqiya Kya Tha?  

- Abde Mustafa Muhammad Sabir Qadri 

(24) Sharah Mishkaat (Kitabul Iman)  

- Mufti Ahmad Yaar Khan Nayeemi  

(25) Chand Ghair Motabar Kitabein - Maulana Hasan Noori 

(26) Tirmizi (Part 1) - Muhammad Bin Eisa Tirmizi 

(27) Aaiye Namaz Seekhein (Part 1)  

- Abde Mustafa Muhammad Sabir Qadri 

(28) Sharah Mishkaat (Kitabul Ilm)  

- Mufti Ahmad Yaar Khan Nayeemi  

(29) Sahih Bukhari Aur Ilme Ghaib  

- Allama Muhammad Abdul Qadir 

(30) Difa -e- Kanzul Iman  

- Tajushshariah, Mufti Akhtar Raza Khan  

(31) Pehle Farz Nafl Baad Mein  

- Aala Hazrat, Imam Ahmad Raza Khan Barelvi  

(32) Qiyamat Ke Din Logon Ko Kis Ke Naam Ke Saath Pukara 

Jayega - Abde Mustafa Muhammad Sabir Qadri 

(33) Yaare Ghaar - Dr. Asif Ashraf Jalali 

(34) Tie Ka Mas'ala - Huzoor Tajushshariah 

(35) Sawaneh Tajushshariah - Mufti Dr. Yunus Raza 

(36) Huzoor Tajushshariah Aur Bukhari Shareef Ki Pehli 

Hadees Ka Dars - Maulana Muhammad Raza Markazi 

(37) Huzoor Tajushshariah Ke Kalaam Mein Muhawraat Ka 

Istemal - Muhammad Kashif Raza Shaad Misbahi 

(38) Hussamul Haramain  

- Aala Hazrat Imam Ahmad Raza Khan Barelvi  

(39) Haque Par Kaun? - Allama Muhammad Zafar Attari 

(40) Shirk Kya Hai? - Allama Muhammad Ahmad Misbahi 

(41) Qurbani Ka Bayaan From Bahaar -e- Shariat  

- Allama Mufti Amjad Ali Aazmi 

(42) Zibah Ka Bayaan From Bahaar -e- Shariat  

- Allama Mufti Amjad Ali Aazmi 

(43) Eisaiyat Se Islam Tak  

- Allama Ghulam Rasool Qasmi 

(44) Zambik Ka Maana Aur Masla -e- Durood  

- Allama Syed Ahmad Sayeed Kaazmi 

(45) Islami Taleem (Part 1)  

- Allama Mufti Jalaluddin Ahmad Amjadi 

(46) Muharram Mein Kya Jaiz Aur Kya Najaiz?  

- Allama Tatheer Ahmad Razvi 

(47) Muharram Mein Nikah 

- Abde Mustafa Muhammad Sabir Qadri 

(48) Islami Zindagi  

- Mufti Ahmad Yaar Khan Nayeemi  

(49) Riwayato Ki Tehqeeq (Part 1)  

- Abde Mustafa Muhammad Sabir Qadri 

(50) Riwayato Ki Tehqeeq (Part 2)  

- Abde Mustafa Muhammad Sabir Qadri 

(51) Sharhe Kalaame Raza  

- Al Hafiz Al Qaari Maulana Ghulam Hasan Qadri 

(52) Imamul Ayimma Abu Bakr Siddique  

- Allama Ghulam Rasool Qasmi 

(53) Aulia -e- Rijalul Hadees  

- Allama Abdul Mustafa Aazmi 

(54) Tamheede Imaan - Aala Hazrat, Imam Ahmad Raza Khan  

(55) Sharah Qasida -e- Meraj  

- Al Hafiz Al Qaari Maulana Ghulam Hasan Qadri 

(56) Imam Mahdi (Zamana -e- Zuhoor Aur Alamaat)  

- Imam Ibne Hajar Haytmi Shafayi 

(57) Break Up Ke Baad Kya Karein?  

- Abde Mustafa Muhammad Sabir Qadri 

(58) Ek Nikah Aisa Bhi  

- Abde Mustafa Muhammad Sabir Qadri 

(59) Ali Wa Muawiya - Allama Ghulam Rasool Qasmi 

(60) Kafir Se Sood - Abde Mustafa Muhammad Sabir Qadri 

(61) Main Khan Tu Ansari  

- Abde Mustafa Muhammad Sabir Qadri 

(62) Riwayato Ki Tehqeeq (Part 3)  

- Abde Mustafa Muhammad Sabir Qadri fficial 

(63) Jurmana -  Abde Mustafa Muhammad Sabir Qadri 

(64) La Ilaha Illallah, Chishti Rasoolullah?  

- Abde Mustafa Muhammad Sabir Qadri 

(65) Hazrate Ali Ki Wiladat Kahan Hui?  

- Allama Qari Luqman Shahid 

(66) Sarkar Ka Hulya Mubarak Ba Riwayate Umme Mabad  

- Abde Mustafa Muhammad Sabir Qadri 

(67) Qanoon -e- Shariat - Allama Qazi Shamsuddin Ahmad 

(68) Saniha -e- Karbala - Allama Ghulam Rasool Qasmi  

(69) Shirk Ki Haqeeqat - Allama Asif Abdullah Qadri 

(70) Be Peer Ka Peer Shaitan Hai  

- Aala Hazrat, Imam Ahmad Raza Khan Barelvi  

(71) Islami Aqaid - Allama Mufti Faiz Ahmad Owaisi 

(72) Zarbe Haidari - Allama Ghulam Rasool Qasmi  

(73) Saltanat -e- Mustafa  

- Allama Mufti Ahmad Yaar Khan Nayeemi  

(74) Badmazhabo Se Rishte  

- Allama Mufti Jalaluddin Ahmad Amjadi  

(75) Main Nahin Jaanta  

- Maulana Hasan Noori Gondavi 

(76) Safarnaama Bilaade Khamsa  

- Abde Mustafa Muhammad Sabir Qadri 

(77) Mansoor Hallaj  

- Abde Mustafa Muhammad Sabir Qadri 

(78) Tehqeeqe Imamat  

- Imame Ahle Sunnat, Aala Hazrat Rahimahullahu Ta'ala 

(79) Gustakhe Nabi Kafir Hai  

- Imame Ahle Sunnat, Aala Hazrat 

(80) Gustakhe Nabi Ke Qatl Ki Hadees Par Tehqeeq  

- Zubair Jamalvi 

(81) Seerate Mustafa  

- Allama Abdul Mustafa Aazmi Rahimahumullahu Ta'ala 

(82) Tablighi Jama'at Ka Fareb  

- Allama Sayyid Shah Turabul Haque Qadri 

(83) Sunni Kaun? Wahabi Kaun?  

- Abde Mustafa Muhammad Sabir Qadri 

(84) Farzi Qabrein - Abde Mustafa Muhammad Sabir Qadri 

(85) Imam Abu Yusuf Ka Difaa  

- Imame Ahle Sunnat, Aala Hazrat Rahimahullahu Ta'ala  

(86) Hindustan Daarul Harab Ya Daarul Islam?  

- Abde Mustafa Muhammad Sabir Qadri 

(87) Raza Ya Riza?  

- Abde Mustafa Muhammad Sabir Qadri 

(88) 786/92 - Abde Mustafa Muhammad Sabir Qadri 

(89) Fitna Gauhar Shahi  

- Abde Mustafa Muhammad Sabir Qadri 

(90) Deeni Taleem  

- Allama Sayyid Turabul Haq Qadri 

(91) Sallimu Tasleema - Khwaja Shauq 

(92) Missionary Schools Mein Muslim Talaba Ka Anjaam  

- Allama Imam Nabhani Rahimahullahu Ta'ala 

(93) Salasil Mein Bante Hue Sunni Kab Ek Honge?  

- Abde Mustafa Muhammad Sabir Qadri 

(95) Fatawa Barakaate Raza (Vol.1) - Mufti Abdus Sattar Faizi 

(96) Ashraful Fuqaha (Seerat) - Ashraful Fuqaha Society 

(97) Maahe Ramazan Aaya  

- Muhammad Abdus Salam Amjadi 

(98) Achhi Betiyaa’n - Qari Muhammad Naseem Qadri 

(99) Kanzul Imaan 

- Imame Ahle Sunnat, Aala Hazrat Rahimahullahu Ta'ala 

